
 
Messadi radunonza communala dils 8-12-2021 
 
6. Scaffir in niev consorzi da scola denter las vischnauncas da Laax, Falera, Sagogn e 

Schluein 
 
Ord differents motivs han ils presidents dallas vischnauncas Laax, Falera, Sagogn e Schluein 
l’entschatta 2021 surdau alla fatschenta «mavi-beratung» da Martin Mathiuet e Josef Willi 
l’incumbensa d’analisar la situaziun pertuccont las scolas dallas quater vischnauncas. La 
finamira era d’anflar ina sligiaziun per ils problems e las sfidas administrativas e strategicas 
che las scolas han, cun tener ni schizun megliurar la buna qualitad d’instrucziun, e quei cun 
cuosts raschuneivels. Ils cussegliaders han analisau il punct da partenza ed elaborau in concept 
sco ins sa contonscher quellas finamiras optimalmein sut il tetg dil consorzi existent superiur. 
La pli gronda sfida dalla scola Sagogn ei il diember d’affons che pren giu considerablamein els 
proxims onns. Il diember da scolars a Schluein ei vid s’augementar ils proxims onns, aschia che 
lez ston gia parter si proxim onn las classas 1-3 sin dus scolasts. La situaziun actuala dil diember 
da scolars a Falera e Laax meina tier ina partiziun necessaria. Ultra da quei ei la tendenza sil 
scalem superiur fetg carschenta. Quei svilup dil diember da scolars disfavoreivel e different 
ellas quater vischnauncas ha consequenzas, denter auter differenzas (partiziuns dad ina classa 
e pliras classas, pintgas e grondas classas)! 
La sligiaziun preveda che las scolas Falera e Laax sco era la scola superiura restan sco ellas ein 
e las scolas Sagogn e Schluein lavuran el futur stretg ensemen. Ei duei dar in tetg niev dalla 
entira scola cun ina cumissiun da scola ord ils quater vitgs, in president dalla cumissiun ch’ei 
dil fatg e vegn elegius dils presidents ed ina nova organisaziun da meinascola cun in secretariat. 
Ils meinaprojects han ellas davosas jamnas era discutau culs pertuccai, principalmein las 
scolastas ed ils scolasts, las ed ils meinascola, ils cussegls scola e las suprastonzas communalas 
sco era menau atras occurrenzas d’informaziun per la populaziun en tuttas quater 
vischnauncas. Tut ils participonts dil project ein pertscharts ch’ei dat aunc entginas caussas da 
sligiar, mo tuts ein dil meini che la sligiaziun presentada ei in fundament stabel sin il qual ins sa 
baghegiar il futur dalla scola. 
Il proxim pass ei d’elaborar igl uorden da scola che definescha pli detagliau sco la scola duei 
funcziunar el futur. Quei uorden duei era cuntener certas purificaziuns sco p. ex. in cussegl da 
geniturs e la moda d’instrucziun. Quei succeda entras la cumissiun transitorica che secumpona 
dils 4 presidents communals, dils 4 gerai dil departement da scola e dils accumpignaders 
externs Josef Willi e Martin Mathiuet. Igl uorden da scola ha da vegnir mess avon ed approbaus 
ella radunonza communala dils 23 d’avrel 2022. 
 
PROPOSTA: La suprastonza communala propona 

- d’approbar il niev consorzi da scola 
- d’approbar las statutas dil niev consorzi da scola 
- la dissoluziun dil consorzi da scola superiura scolaviva veder dallas vischnauncas 

da Laax, Falera, Sagogn e Schluein 
- la dissoluziun dil consorzi da scoletta e scola primara scolaviva veder dallas 

vischnauncas da Laax e Falera 
- d’eleger ina cumissiun transitorica per la realisaziun dil niev consorzi da scola 

 
 
 


